
JSMP lansa relatóriu anuál rua: Observasaun Jerál ba Setór Judisiáriu 2012 no Relatóriu 

Programa Observasaun Parlamentár 2012 

Iha 5 Abríl 2013 JSMP sei lansa relatóriu anuál rua, Observasaun Jerál ba Setór Judisiáriu 2012 no relatóriu 

Programa Observasun Parlamentár 2012.  

“Relatóriu rua ne’e konstitui analiza JSMP nian  kona-ba progresu no dezafiu sira iha setór judisiáriu no 

parlamentár, akontesimentu importante sira ne’ebé JSMP observa iha tinan 2012 inklui subliña 

rekomendasaun ba instituisaun kompetente sira atu hadia no hametin setor justisa, demokrasia no 

governasaun di’ak iha Timor-Leste,” dehan Luis de Oliveira Sampaio, Diretór Ezekutivu JSMP. 

JSMP rekoñese katak iha tinan 2012, setór judisiáriu atinzi progresu importante iha aspeitu balun. Ne’e 

inklui alterasaun ba Lei Númeru 11/2008 kona-ba Rejime Jurídiku Advokasia no Formasaun Advogadu sira 

nian. Maibé JSMP nafatin preokupa ho orsamentu ba tribunál distritál sira ne’ebé la sufsiente. JSMP mós 

preokupa ho situasaun seguransa iha tribunál no língua Portugés iha setór justisa ne’ebé sei nafatin sai 

obstaklu atu  asesu ba justisa no asegura ema nia direitu ba justisa. 

 

Durante 2012 JSMP mós observa Parlamentu Nasionál kontinua hatudu progresu signifikativu balun inklui 

aprovasaun ba lei importante sira. JSMP observa mós katak parlamentu la konsege debate no aprova lei 

importante sira hanesan Projetu Lei Anti Korrupsaun, Projetu Lei Reparasaun no Institutu Memória Públiku.  

 

JSMP kontinua sujere ba parlamentu terseira lejizlatura atu konsidera ezbosu lei sira ne’e. JSMP mós 

preokupadu katak prosesu atu hasai membru governu nia imunidade kontinua  la klaru no hamosu konfuzaun 

barak liu. Ne’e akontese ba kazu  eis Ministra Justisa Lúcia Lobato no eis Ministru Estatál Arcangelo Leite. 

JSMP hakarak hato’o agradesimentu ba autór judisiál sira, membru parlamentu sira no entidades relevantes 

sira ne’ebé kolabora no fó ona sira nia kontribuisaun ba SMP hodi  produz relatóriu ida ne’e. 



JSMP mós hato’ó agradesimentu no apresiasaun ba doadór sira ne’ebé fó apoiu maka’as ba programa JSMP 

ninian. Doadór hirak ne’e mak inklui Governu Austrália liuhusi AusAID no Justice Facility, Governu 

Noruega, USAID, The Asia Foundation, Misereor, UNFPA, UNDEF, no Governu Finlándia. 

